
				Gwirwyd y dudalen hon
MR. HARRIS: Gollsoch chi'ch tempar? 

NEL: Do, mi collais o heno'n ddrwg, ac mi gês y drafferth fwya gês i rioed i gadw rhag cydio mewn rhywbeth pan oedd nhad yn mynd i nharo i. 

MR. HARRIS: Gwarchod ni! fydd o ddim yn eich taro, fydd o? 

NEL: Bydd, mi roi'th lygad du i mi weithia. 

MR. HARRIS (yn ddigllon): Yr hen lwfrgi sâl! 

NEL (yn brochi): Helo, pwy roddodd hawl i chi i alw nhad yn enwau drwg? Nhad i ydi o, ac mae ganddo hawl i roi clustan i mi os leicith o heb ofyn caniatâd neb. 

MR. HARRIS (yn danllyd): Nac oes, a phe gwelwn i o'n gneud hynny mi—ond waeth tewi. Unwaith eto, ddowch chi i'r capel efo'ch tad ne wrthych eich hunan rai o'r Suliau nesa ma? 

NEL (gan chwerthin): Dic Betsi a'i ferch Nel yn mynd i'r capel! Mi edrychai pobl Seilo arnom fel pe bai cyrn ar ein pennau. (Gwel galch ar got Mr. Harris.) Rhoswch funud mae na smotyn gwyn o galch ar y got ma. (Cais ei frwsio â'i llaw ond metha.) Tynnwch y got ma oddiam danoch am funud ac mi brwsiaf hi mewn chwinciad ar y bwrdd ma. 

MR. HARRIS (tyn ei got): Raid i chi ddim trafferthu chwaith. 

